
НЭГДҮГЭЭР БҮЛЭГ

НИЙТЛЭГ ҮНДЭСЛЭЛ


1 дүгээр зүйл. Хуулийн зорилго

1.1.Энэ хуулийн зорилго нь ашгийн бус байгууллагын нийтийн тусын тулд явуулж буй үйл ажиллагааг дэмжих, олон нийтэд түгээн дэлгэрүүлэх, нийгэмд гүйцэтгэх үүрэг оролцоог нэмэгдүүлэхэд оршино. 

2 дугаар зүйл.Хуулийн зорилт

2.1.Энэ хуулийн зорилт нь нийтэд тустай үйл ажиллагаа эрхэлдэг байгууллагын үндсэн шинж, нийтэд тустай үйл ажиллагааны төрөл, нийтэд тустай үйл ажиллагааны статус олж авах нөхцөл, цуцлах үндэслэл, нийтэд тустай үйл ажиллагааны эрх зүйн статустай байгууллагын хүлээх үүрэг, төрөөс үзүүлэх шууд болон шууд бус дэмжлэгийн хэлбэр, санхүүжилт, тайлагнах журам зэрэг үйл ажиллагааны эрх зүйн үндсийг тогтоохтой холбогдсон харилцааг зохицуулахад оршино.   

3 дугаар зүйл. Хууль тогтоомж


3.1.Нийтэд тустай үйл ажиллагааны тухай хууль тогтоомж нь Монгол Улсын Үндсэн хууль, Иргэний хууль, Төрийн бус байгууллагын тухай хууль, энэ хууль болон тэдгээртэй нийцүүлэн гаргасан хууль тогтоомжийн бусад актаас бүрдэнэ.


3.2.Монгол Улсын олон улсын гэрээнд энэ хуульд зааснаас өөрөөр заасан бол олон улсын гэрээний заалтыг дагаж мөрдөнө.


4 дүгээр зүйл. Хуулийн үйлчлэх хүрээ


4.1.Төрийн бус байгууллагын нийтэд тустай үйл ажиллагаанд дэмжлэг үзүүлэхтэй холбогдсон харилцаанд энэ хууль үйлчилнэ. 

4.2.Улс төрийн нам, эвсэл, Засгийн газрын сан, улс төрийн намаас байгуулсан сан болон сонгуулийн сурталчилгааг дэмжихтэй холбогдсон харилцаанд энэ хууль үйлчлэхгүй.   
5 дугаар зүйл. Нийтэд тустай үйл ажиллагаанд баримтлах зарчим

5.1.Нийтэд тустай үйл ажиллагаанд дараахь зарчмыг баримтална:



5.1.1.нийтийн эрх, ашиг сонирхлыг хүндэтгэх;
5.1.2.хүний эрх, эрх чөлөө, жендерийн тэгш байдлыг хүндэтгэх;

5.1.3.үйл ажиллагааны ил тод байдлыг хангах.

6 дугаар зүйл. Хуулийн нэр томъёо 

6.1.Энэ хуульд хэрэглэсэн дараах нэр томъёог дор дурдсан утгаар ойлгоно:
6.1.1.”нийтэд тустай үйл ажиллагаа” гэж нийтийн ашиг сонирхлыг хамгаалан,  сайн дурын үндсэн дээр ашгийн төлөө бус явуулж буй хууль ёсны үйл ажиллагааг;

6.1.2.”нийтэд тустай үйл ажиллагаа эрхэлдэг байгууллага” гэж энэ хуулийн 6.1.1-т заасан үйл ажиллагааг эрхлэн явуулдаг, хуульд заасны дагуу улсын бүртгэлд бүртгүүлсэн төрийн бус байгууллагыг;
6.1.3.”нийтэд тустай үйл ажиллагааны статус” гэж энэ хуулийн 6.1.2-т заасан байгууллагад тодорхой шалгуурын үндсэн дээр эрх бүхий байгууллагаас олгож буй статусыг; 
6.1.4.”аж ахуйн үйл ажиллагаа” гэж ашиг олох зорилготой эдийн засгийн үйл ажиллагаа; 

6.1.5.”эрх бүхий байгууллага” гэж нийтэд тустай үйл ажиллагааны эрх зүйн статусыг олгох, цуцлах, энэ төрлийн үйл ажиллагаанд хяналт тавих бүрэн эрхийг хэрэгжүүлж буй Хууль зүйн асуудал эрхэлсэн төрийн захиргааны төв байгууллагыг; 
ХОЁРДУГААР БҮЛЭГ

НИЙТЭД ТУСТАЙ ҮЙЛ АЖИЛЛАГАА ЭРХЭЛДЭГ БАЙГУУЛЛАГА
7 дугаар зүйл. Нийтэд тустай үйл ажиллагаа эрхэлдэг байгууллагын үндсэн шинж
7.1.Нийтэд тустай үйл ажиллагаа эрхэлдэг байгууллага нь дараахь үндсэн шинжийг агуулна: 
 

7.1.1.энэ хуулийн 6.1.1-д заасан үйл ажиллагааг эрхэлдэг байх; 


7.1.2.ашгийн төлөө бус зорилготой байх; 


7.1.3.Төрийн бус байгууллагын тухай хуулийн дагуу нийгэмд үйлчилдэг төрийн бус байгууллагаар бүртгэгдсэн байх.
8 дугаар зүйл. Нийтэд тустай үйл ажиллагааны төрөл 
8.1.Нийтэд тустай үйл ажиллагаа нь дараахь төрөлтэй байна: 


8.1.1.нийгмийн хамгаалал /Хүнд нөхцөлд байгаа хувь хүн,  гэр бүл, ахмад настан, хөгжлийн бэрхшээлтэй иргэдэд үзүүлэх нийгмийн халамжийн үйлчилгээ, ажил мэргэжил олгох, хөдөлмөр эрхлэлтийг дэмжих үйл ажиллагаа/;

8.1.2.эрүүл мэнд /Нийгмийн эрүүл мэндийг хамгаалахад дэмжлэг үзүүлэх, донтох эмгэгээс урьдчилан сэргийлэх, нийтийн биеийн тамирыг дэмжих үйл ажиллагаа/;

8.1.3.боловсрол /Иргэний болон хүний эрхийн боловсролыг дэмжих, хүүхэд залуучуудын хөгжил, хүмүүжил төлөвшил, боловсролыг дэмжих, чөлөөт цагаа зөв өнгөрөөх нөхцлийг бүрдүүлэх үйл ажиллагаа/;

8.1.4.байгаль, хүрээлэн байгаа орчныг хамгаалах; 


8.1.5.шинжлэх ухаан, технологийн дэвшлийг дэмжих;


8.1.6.нийгэм, эдийн засгийн хөгжлийг хөхиүлэн дэмжих;


8.1.7.ардчилал, хүний эрх, эрх чөлөөг хамгаалах; 


8.1.8.соёл, урлагийн болон түүх, өв, уламжлалыг хадгалж, хамгаалах, хөгжүүлэх; 


8.1.9.ялгаварлан гадуурхалтыг устгах;

8.1.10.ядуурлыг бууруулах;

8.1.11.гамшгаас хамгаалах хүмүүнлэгийн үйл ажиллагаа;

8.1.12.цөөнхийн эрх ашгийг хамгаалах;

8.1.13.хэрэглэгчдийн эрх ашгийг хамгаалах;

8.1.14.нийгмийн сайн сайхны төлөө,  сайн дурын үндсэн дээр ашгийн төлөө бус явуулж буй хууль ёсны бусад үйл ажиллагаа.
8.2.Нийтэд тустай үйл ажиллагааг төлбөртэй болон төлбөргүйгээр эрхлэн гүйцэтгэж болно. 
8.3.Төлбөртэй гүйцэтгэсэн нийтэд тустай үйл ажиллагаанаас олсон орлогыг нийтэд тустай үйл ажиллагаанд зарцуулна. 
8.4.Төлбөртэй болон төлбөргүйгээр хэрэгжүүлэх нийтэд тустай үйл ажиллагааны төрлийг тухайн байгууллага өөрөө тодорхойлно.

Гуравдугаар бүлэг
Нийтэд тустай үйл ажиллагааны эрх зүйн статус 
9 дүгээр зүйл. Нийтэд тустай үйл ажиллагааны эрх зүйн статусыг авах хүсэлт гаргах 

9.1.Нийтэд тустай үйл ажиллагааны эрх зүйн статус авах тухай хүсэлтийг эрх бүхий байгууллагад гаргана. 

9.2.Хүсэлтийн маягтын загварыг эрх бүхий байгууллага батална. Хүсэлтэд дор дурдсан мэдээллийг тусгана: 


9.2.1.нийтэд тустай үйл ажиллагааны төрлийг тодорхойлох;

9.2.2.тухайн байгууллага нь аж ахуйн үйл ажиллагаа эрхлэх бол  нийтэд тустай үйл ажиллагаатай ямар хамааралтай болохыг тодорхойлох;

9.2.3.үйл ажиллагаанаас олсон ашгийг нийтэд тустай үйл ажиллагаанд зарцуулах, гишүүд, үүсгэн байгуулагчид, гэрээгээр ажиллагсад болон бусад этгээдэд ашиг хуваарилахгүй болохыг тодорхойлох;

9.2.4.улс төрийн үйл ажиллагаанаас ангид бөгөөд аливаа нам, нэр дэвшигчид санхүүгийн дэмжлэг үзүүлэхгүй гэдгийг тодорхойлох.
10 дугаар зүйл. Хүсэлт гаргах эрх бүхий этгээд
10.1.Нийтэд тустай үйл ажиллагааны эрх зүйн статус авах тухай хүсэлтийг дор дурдсан этгээдийн аль нэг /цаашид “хүсэлт гаргагч” гэх/ гаргана:


10.1.1.тухайн хуулийн этгээдийн гүйцэтгэх удирдлага;

10.1.2.тухайн хуулийн этгээдийг итгэмжлэлгүйгээр төлөөлөх эрх бүхий этгээд.
11 дүгээр зүйл. Нийтэд тустай үйл ажиллагааны эрх зүйн статус авахад шаардагдах баримт бичиг 

11.1.Хүсэлт гаргагч нийтэд тустай үйл ажиллагааны эрх зүйн статус авахад дараахь баримт бичиг бүрдүүлнэ:


11.1.1.баталсан маягтын дагуу гаргасан хүсэлт;


11.1.2.санхүүгийн тайлан /байгууллагын санхүүгийн зарцуулалтын 50-иас дээш хувь нь нийтэд тустай үйл ажиллагаанд зарцуулсан болохыг батлах/;  

11.1.3.ашиг сонирхлын зөрчил болон өөрөө өөртэйгөө хэлцэл хийхээс хамгаалах тухай;
12.1.2.нийтэд тустай үйл ажиллагааг сүүлийн 2 жилээс доошгүй хугацаанд тасралтгүй хийсэн тухай баримт;

12.1.3.сүүлийн 2 жилийн үйл ажиллагааны тайлан;

12.1.4.татварын өргүй байх.
11.2.Эрх бүхий байгууллага хүсэлт гаргагчаас энэ хуулийн 11.1-д зааснаас бусад баримт бичиг шаардаж болохгүй.
11.3.Энэ хуулийн 11.1-д заасан баримт бичгийг хүсэлт гаргагч эрх бүхий  байгууллагад биечлэн, эсхүл цахим шуудангаар буюу баталгаат илгээмжээр хүргүүлж болно. Баталгаат илгээмжээр хүргүүлэхтэй холбогдон гарах зардлыг тухайн хуулийн этгээд хариуцна.
12 дугаар зүйл. Нийтэд тустай үйл ажиллагааны эрх зүйн статус авахад тавигдах шаардлага
12.1.Нийтэд тустай үйл ажиллагааны эрх зүйн статусыг авахад дор дурдсан шаардлагыг хангана: 
12.1.1.энэ хуулийн 7.1-д заасан шаардлагыг хангасан байгууллага байх; 
12.1.2.тухайн байгууллага санхүүгийн зарцуулалтынхаа 50-иас дээш хувийг нийтэд тустай үйл ажиллагаанд зарцуулсан байх.
12.2.Энэ хуулийн 12.1-д заасан шаардлагыг хангаагүй бол нийтэд тустай үйл ажиллагааны эрх зүйн статусыг олгохоос татгалзах үндэслэл болно. 


13 дугаар зүйл. Нийтэд тустай үйл ажиллагааны эрх зүйн статус олгох, сунгах


13.1.Эрх бүхий байгууллага энэ хуулийн 12.1-д заасныг үндэслэн нийтэд тустай үйл ажиллагаа эрхэлдэг байгууллагын гаргасан хүсэлтийг хүлээн авснаас хойш 1 сарын хугацаанд нийтэд тустай үйл ажиллагааны эрх зүйн статусыг олгох эсэхийг шийдвэрлэж, дараахь мэдээллийг байгууллагын цахим хуудаст байршуулна:




13.1.1.нийтэд тустай үйл ажиллагааны эрх зүйн статус олгосон хугацаа, тушаалын дугаар;



13.1.2.нийтэд тустай үйл ажиллагааны эрх зүйн статустай байгууллагын нэр, үйл ажиллагааны төрөл; 



13.1.3.нийтэд тустай үйл ажиллагааны эрх зүйн статустай байгууллагын үйл ажиллагааны болон санхүүгийн тайлан.


13.2.Нийтэд тустай үйл ажиллагааны эрх зүйн статусыг 3 жилийн хугацаатай олгож, тухайн байгууллагын хүсэлтээр үйл ажиллагааны болон санхүүгийн тайланг үндэслэн 3 жил тутамд сунгана.   

13.3. Нийтэд тустай үйл ажиллагааны статусыг сунгахдаа энэ хуулийн 18 дугаар зүйлийн 18.1 дэх хэсэгт заасан тайланг харгалзан үзнэ. 
14 дүгээр зүйл. Нийтэд тустай үйл ажиллагааны эрх зүйн статустай байгууллагын хүлээх үүрэг

14.1.Нийтэд тустай үйл ажиллагааны эрх зүйн статустай байгууллага нь дараахь үүрэг хүлээнэ: 


14.1.1.байгууллагын үйл ажиллагааны тайлан олон нийтэд нээлттэй, ил тод байх;

14.1.2.тухайн байгууллага үйл ажиллагааны болон санхүүгийн тайлангаа дараа оны эхний улиралд багтаан эрх бүхий байгууллагад хүргүүлэх;
14.1.3.үүсгэн байгуулах баримт бичигт оруулсан өөрчлөлтийг эрх бүхий байгууллагад мэдэгдэж, баримт бичгийн хувийг хүргүүлэх.


14.2.Нийтэд тустай үйл ажиллагааны тайлангийн загварыг бүртгэлийн байгууллага батална.



15 дугаар зүйл. Нийтэд тустай үйл ажиллагааны эрх зүйн статусыг цуцлах үндэслэл



15.1.Дараахь үндэслэлээр нийтэд тустай үйл ажиллагааны эрх зүйн статусыг цуцалж болно: 



15.1.1.санхүүгийн зарцуулалтын 50-иас доош хувийг нийтэд тустай үйл ажиллагаанд зарцуулсан;



15.1.2.тухайн байгууллагын эрхэлж буй үндсэн үйл ажиллагаа нь зорилготойгоо нийцэхгүй байгаа;



15.1.3.холбогдох хуульд заасан журмын дагуу татварын төлбөрийг төлж барагдуулаагүй.  


15.2.Эрх бүхий байгууллага энэ хуулийн 15.1-д заасан шаардлагыг хангаагүй байгууллагын нийтэд тустай үйл ажиллагааны эрх зүйн статусыг цуцалж, 5 хоногийн дотор тухайн байгууллагад мэдэгдэнэ. 



15.3.Нийтэд тустай үйл ажиллагааны эрх зүйн статустай байгууллага нь энэхүү  статусыг цуцлуулахаар эрх бүхий байгууллагад хүсэлт гаргаж болно. 


15.4.Нийтэд тустай үйл ажиллагааны эрх зүйн статусыг үндэслэлгүйгээр олгохоос татгалзсан, эсхүл цуцалсан гэж үзвэл энэ тухай гомдлоо эрх бүхий байгууллага, эсхүл шүүхэд гаргаж шийдвэрлүүлнэ.

ДӨРӨВДҮГЭЭР БҮЛЭГ 

НИЙТЭД ТУСТАЙ ҮЙЛ АЖИЛЛАГААНЫ ЭРХ ЗҮЙН СТАТУСТАЙ

 БАЙГУУЛЛАГЫГ ДЭМЖИХ ЗОХИЦУУЛАЛТ


16 дугаар зүйл. Төрөөс  үзүүлэх дэмжлэг   

16.1.Нийтэд тустай үйл ажиллагааны эрх зүйн статустай байгууллагад дараахь дэмжлэг үзүүлнэ: 

16.1.1.төрийн байгууллагын тодорхой чиг үүргийг нийтэд тустай үйл ажиллагааны эрх зүйн статустай байгууллагад тодорхой шалгуурын үндсэн дээр  давуу эрхтэйгээр шилжүүлэх;


16.1.2.татварын хөнгөлөлт, чөлөөлөлт үзүүлэх;


16.1.3.нийтэд тустай үйл ажиллагааны эрх зүйн статустай байгууллагад холбогдох хуульд заасан журмын дагуу төрийн болон орон нутгийн өмч хөрөнгийг давуу эрхтэйгээр ашиглуулах;

16.1.4.нийгэмд тустай үйл ажиллагааг дэмжих сангаас тодорхой шалгуурын үндсэн дээр санхүү, эдийн засгийн дэмжлэг үзүүлэх.
16.2.Нийтэд тустай үйл ажиллагааны эрх зүйн статустай байгууллагад татварын хөнгөлөлт, чөлөөлөлт үзүүлэх асуудлыг холбогдох татварын хуулиар зохицуулна.
16.3.Гишүүддээ үйлчилдэг төрийн бус байгууллагын явуулсан нийтэд тустай үйл ажиллагаанд татварын хөнгөлөлт, чөлөөлөлт үзүүлэх асуудлыг холбогдох татварын хуулиар зохицуулна. 
17 дугаар зүйл.Нийтэд тустай үйл ажиллагааны тайлан

17.1.Нийтэд тустай үйл ажиллагааны эрх зүйн статустай байгууллага нь нийтэд тустай үйл ажиллагааны талаарх тайланг жил бүрийн 4 дүгээр улиралд багтаан байгууллагынхаа цахим хуудсанд байршуулж нийтэд мэдээлнэ. Тайланд дараахь зүйлийг тусгана:


17.1.1.санхүүгийн тайлан;


17.1.2.нийтэд тустай үйл ажиллагааны хураангуй;

17.1.3.олон нийтийн дэмжлэг авсан байдлын тухай мэдээлэл;


17.1.4.өөрийн хөрөнгийн ашиглалт;


17.1.5.төсвөөс авсан хөрөнгийн хэмжээ, зарцуулалт;


17.1.6.удирдах ажилтны урамшууллын хэмжээ.

18 дугаар зүйл. Нийтэд тустай үйл ажиллагааны санхүүжилт
18.1.Нийтэд тустай үйл ажиллагааны санхүүжилт дараахь эх үүсвэрээс бүрдэнэ:

18.1.1.зорилготойгоо шууд холбоотой аж ахуйн үйл ажиллагаа эрхэлж олсон орлого;

18.1.2.хувь хүн, байгууллагын өгсөн хандив;


18.1.3.нийгэмд ашиг тустай үйл ажиллагаа явуулсны төлөө төрөөс үзүүлсэн санхүү, эдийн засгийн дэмжлэг;




18.1.4.хууль тогтоомжийн дагуу олсон бусад эх үүсвэр.
ТАВДУГААР БҮЛЭГ

БУСАД ЗҮЙЛ

19 дүгээр зүйл. Хууль хүчин төгөлдөр болох
19.1.Энэ хууль 2016 оны .. дугаар сарын ..-ний өдрөөс эхлэн хүчин төгөлдөр болно.

ГАРЫН ҮСЭГ

